
advaitamAlAmantraH

અદ્વૈતમાલામન્ત્રઃ

વરાભયકરં દેવં સચ્ચિદાનન્દવિગ્રહમ્ ।
દત્તાત્રેયં ગુરું ધ્યાત્વા માલામન્ત્રં પઠેચ્છુચિઃ ॥ ૧॥
ૐ નમો ભગવતે દત્તાત્રેયાય
સચ્ચિદાનન્દવિગ્રહાયાદૃશ્યત્વાદિગુણકાય
નિત્યશુદ્ધબુદ્ધમુક્તસ્વભાવાયાસઙ્ગતાયેક્ષામાત્રેણ
પ્રકૃતિપ્રવર્તકાયાજાયાવ્યક્તાત્મને
ભૂતેશ્વરાય સદ્ધર્મત્રાણાર્થં યોગમાયયાવિષ્કૃત-
શુદ્ધસત્ત્વસ્વરૂપાયાચ્યુત ભવબન્ધં વિમોચય વિમોચયા
ઽપાપવિદ્ધાસક્તતયાશ્રમોચિતકર્માણિ સાધય સાધય
શ્રીમન્ સાધનસમ્પદં દેહિ દેહિ
સદ્ગુરૂત્તમ ગુરૂપસત્ત્યા શ્રવણાદ્યભ્યાસપૂર્વકં

ભવત્પદભક્તિં  વિતર વિતરા
ઽઽદ્ય લયવિક્ષેપાદીન્પરિહર પરિહર
શ્રીહરેઽસમ્ભાવનાદિડાકિનીર્જહિ જહિ
ક્લેશકર્મવિપાકાશયવર્જિતાવિદ્યાદિક્લેશાન્નાશય   નાશય
હૃષીકેશાર્થદોષદૃષ્ટ્યા પ્રમાથીન્દ્રિયાણિ વશીકુરુ વશીકુરુ
સર્વાન્તર્યામિન્ વૈરાગ્યાભ્યાસવશાચ્ચઞ્ચલં મન આકર્ષયાકર્ષયા-
સઙ્ગ  રાગદ્વૈષૌ વિદ્વેષય વિદ્વેષયા
ઽઽપ્તકામ કામાદિશત્રૂનુચ્ચાટયોચ્ચાટય
કલ્પનાતીત દુષ્કલ્પનાઃ સ્તમ્ભય સ્તમ્ભયા
ઽસુરનિષૂદનાસુરભાવં મારય મારયા
ઽત્તસુદર્શન વ્યાધિસ્ત્યાનાદિયોગોપસર્ગાઞ્છમય શમય
મૃત્યુઞ્જય પ્રમાદમૃત્યું વિદ્રાવય વિદ્રાવય
વિમુક્ત હૃદયગ્રન્થિં  ભિન્ધિ ભિન્ધિ
નિઃસંશય સર્વસંશયાંશ્છિન્ધિ છિન્ધિ

નિર્વાસન દુર્વાસના વારય વારય
ક્રિયાકારકફલસંસ્પૃષ્ટ જ્ઞાનાગ્નિના દાહ્યકર્માણિ દહ દહ
પાશવિમોચન પાશાંસ્ત્રોટય ત્રોટયા
ઽઽદિત્યવર્ણાત્મસ્વરૂપપ્રદર્શનેન સ્વપદેન નિયોજય નિયોજય
જય જય ભગવન્નનસૂયાનન્દવર્ધનાય દત્તાત્રેયાય નમસ્તે નમસ્તે॥ ૫૦૦॥
ઇતિ પઞ્ચશતાર્ણં યો દધ્યાન્માલામનું ગલે ।
અર્થં તસ્ય ન મુષ્ણન્તિ દેહસ્થેન્દ્રિયતસ્કરાઃ॥ ૨॥
દમ્ભદર્પાદયો ઘોરા યે ચાવિદ્યાનિશાચરાઃ ।
યે યોગભૂચરા જ્ઞાનભૂચરાઃ ખેચરા અપિ॥ ૩॥
અન્તરાયકરા ભૂતગ્રહાઃ ક્રૂરતરા અપિ ।
યાશ્ચ તૃષ્ણાદિરાક્ષસ્યો દુર્ભરા ભૈરવા અપિ॥ ૪॥
યે ચ ત્રિવિધદુઃખાખ્યા વેતાલો લોભસંજ્ઞિતઃ ।
મહામોહાભિધો બ્રહ્મરાક્ષસો દ્વિવિધાવૃતી॥ ૫॥
શાકિની ડાકિની ચાપિ લયાદ્યાશ્ચ પિશાચકાઃ ।
દૂરાદેવ પલાયન્તે તેઽપિ માલાભૃતો દ્રુતમ્॥ ૬॥
ધીશુદ્ધિક્રમતો લભ્યા પરભક્તિઃ પ્રજાપિનઃ ।
દત્તોઽન્તે પરમં દદ્યાત્પદં દેવસુદુર્લભમ્॥ ૭॥
ઇતિ શ્રી પરમપૂજનીયશ્રીવાસુદેવાનન્દસરસ્વતીવિરચિતઃ
અદ્વૈતમાલામન્ત્રઃ સમ્પૂર્ણઃ ।

